
      Aurretiko  oharra

Gida honen helburua irakasleentzako tresna baliagarria izatea da, ikastetxeetan eguzki-energiari eta
energia berriztagarriei buruzko sentsibilizazio-lana errazteko, eta hori aberastu eta osatzeko. Hizkuntza
erraza erabili da, ikasleek energia-iturri horien erabilerari buruzko kontzeptuak erraz eta azkar uler
ditzaten. Beraz, material honek eguzki-energiaren alorrean sartzen lagunduko die irakasleei, energia
horren erabileren bidez. Horrez gain, sailetan proposatzen diren jarduera praktikoak garatzen ere
lagunduko die.



Duela 150 urte baino apur bat gutxiago, lurrun-
makina asmatu zuten, eta ordutik ikatza usu erabili
izan da; duela sei edo zazpi hamarkada, berriz,
petrolioa erabiltzen hasi zen gizakia. Ordutik hona,
gure kulturak energia-iturri merkea eta ugaria
izan du eskura, eta, horri esker, baliabide horiek
erabiltzen hasi zirenek imajina ezinezko garapena
lortu du gizakiak.

Ia gure jarduera guztia petrolioaren, ikatzaren eta
gas naturalaren mendean dago, baina energia-
iturri horiek kutsatzaileak dira, eta, horrez gain,
ezin izango diete gure premiei luzaroan eutsi. Hori
dela-eta, eztabaida piztu da, eta gizarte-talde
guztiek dute horretarako ekarpen eta argudiorik.

Eztabaida horretan, hasierako baldintzatzaile
paradoxiko bat dago: ezin dugu energia-iturri
horiek orain arte bezala gastatzen jarraitu, baina
ezin dugu horiei esker lortu dugun garapen-mailan
atzera egin.

Baliabideak agortzen ari direlako sortu da arazoa,
eta erronka horri aurre egiteko ohiko konponbidea
energia-iturri fosil gehiago bilatzea izan da, nahiz
eta, itxuraz, oso eskuragaitzak izan.

Hala ere, eskema kuantitatibo huts horretan,
Ekologia kontzeptua sartzen ikasten ari gara, eta
kontzeptu horrek hankaz gora jartzen ditu argudio
gehienak.

Ikatz-, petrolio- eta gas-erreserbak oso handiak
izango balira ere, ezin da ukatu horiek erruz
erabiltzeak ingurumenean eragin handia duela.
CO2 gasak berotegi-efektua sortzeko ahalmen
handia du, eta hori gure planetaren beroketa
globala eragiten ari da. Eta, izan ere, zientzialariek
adierazi dutenez, hori da gure ingurumenerako
mehatxurik handiena.

Energia nuklearrari dagokionez, ez du berotegi-
efektua eragiten duen gasik sortzen, baina bai
hondakin erradioaktibo arriskutsuak.

Horrez gain, istripu nuklearrak gertatzeko arriskua
dago, eta horrelako istripu batek ondorio larriak
izango lituzke bizitzarako eta ingurumenerako.

I. Bat egin planetarekin: erabili eguzki-energia

Arazo horiek badaudela ohartuz gero, energia
berriztagarriak eta, horien artean, eguzki-energia
gure bizitzako eguneroko jardueraren zati aktiboa
izango dira, ez energia mota horietako mota
bakarraren bidez, haiek guztiek ematen dituzten
aukeren bidez baizik.

Garapen iraunkorraren arloan, energia
berriztagarriak izango dira gizartearen garapenaren
euskarri nagusia. Baina ez dugu pentsatu behar
arlo horretara bat-batean iritsiko garenik,
gobernuek hartutako zenbait erabakiri esker; izan
ere, ezinbestekoa da gizarteak energia
berriztagarrien garrantzia ulertzea. Energia
berriztagarriek gaur egungo arazo askotarako
konponbidea dute, eta, zenbat eta gehiago ezagutu,
are lehenago erakutsiko dute beren ahalmena eta
are lehenago bihurtuko dira gure bizitzako
elementu arrunt.

Hori dela-eta, ahalegina egin behar dugu errealitate
hori zenbaitek uste baino hurbilago dagoela
ulertarazten, eta, energia berriztagarriak gauza
askotarako erabili ahal izateaz gain, erabili egin
behar ditugula ulertarazten, planetaren
osasunerako oso eragin onak baititu.

Testuinguru horretan, SOLARÍZATE (erabili eguzki-
energia) proiektua sortu zen, 2002an IDAEk (Energia
Dibertsifikazio eta Aurrezterako Institutua) eta
Greenpeace erakundeak sinatutako hitzarmenaren
ondorioz. Hitzarmen horrek eguzki-energia
fotovoltaikoa ikastetxe publikoetan sustatzea zuen
helburu.

Espainiako 52 ikastetxek hartu zuten parte ekimen
horretan; orain, ikastetxe horiek Eguzkia erabiltzeko
aukera dute, modu garbian elektrizitatea sortzeko.
Horrez gain, ikastetxe horietan, energia
berriztagarriek eta, bereziki, eguzki-energiak
dituzten onurei buruzko sentsibilizazio-prozesua
jarriko da martxan. Horri esker, teknologia horiek
garatzen lagunduko dute, baita haien kostuak
merkatzen eta, batik bat, oso errazak eta
eraginkorrak direla frogatzen ere.

> Zer da eguzki-energia?

Eguzkitik jasotzen dugun energia da, eta egunaren
argia eta beroa dira jasotzen ditugun lehen
sentsazioak. Espazioa entitate hutsa denez,
erradiazio fenomenoaren bidez soilik irits daiteke
Eguzkiaren energia. Hori dela-eta, Eguzkian sortzen
diren prozesu ugarietatik, haren igorpen
elektromagnetikoen ondorio direnek soilik
zeharkatzen dute atmosfera, eta eguzki-energia
gisa iristen dira guregana.

Azterketa sakonik egin gabe behatuko bagenio,
zenbait fenomeno bereiziko ditugu iristen zaigun
erradiazio horretan: argia eta beroa. Erradiografia
xehatu moduko bat egingo bagenu, berriz, energia
horretan bi baino askoz gehiago daudela ikusiko
genuke.

Gorputz batek zer erradiazio igortzen dituen eta
erradiazio horiek zer uhin-luzera duten jakiteko,
erradiazioen argazki moduko bat egin behar da:
espektroa.

II. Gure energia-iturriaren
funtsezkoa
Modu grafiko batean azaltzeko, demagun Lurra
espazio-ontzi bat dela eta, egunero, eguzki-izpien
bidez iristen zaizkiola baliabideak. Eguzki-energia
planetak jasotzen duen ekarpen bakarra da, eta
horretaz baliatzen da, bizitzarako beharrezkoak
diren prozesu biologiko guztiak elikatzeko.

Zaila da eguneroko ekarpen hori zenbatekoa den
kalkulatzea, baina erraza da funtzionamendu hori
edozein energia-iturriren mekanismo sinplearekin
lotzea. Adibidez, badakigu zenbat bero ematen
duen metro kubo bat gasek; hortaz, bero hori
zenbait aldiz behar badugu, tutuen bidez behar
dugun gas-bolumena emanez lortuko dugu bero
kantitate hori. Arazo bakarra tutuak egitea da,
gasa non dagoen baitakigu.

Eguzki-energia oso formatu desberdinean dago,
eta, hura erabiltzeko, ohiko energia-iturrien modelo
sinplista baino zerbait konplexuagoa beharko
dugu.

Lehenengo eta behin, eguzki-erradiazioa ez da
produktu homogeneoa; izan ere, propietate fisiko
desberdineko erradiazioz osatuta dago, eta
erradiazio horien egitura nolakoa, halakoa izango
da haien eragina. Argia eta beroa erradiazio izeneko
multzo horretako bi osagai dira.

Alabaina, horrez gain, lehengai-hobiak ez bezala,
eguzki-erradiazioaren jatorria mugitzen ari da,
etengabe. Higidura horrekin lotuta, egunak, gauak
eta urtaroak daude; eta, horrenbestez, iristen
zaigun energia kantitatea ez da konstantea,
aldakorra baizik, gasak ematen duena ez bezala.
Eguzki-energia naturala da, eta ekologikoa, doakoa,
oso ugaria eta agortezina. Hala ere, ohiko energia-
iturriena baino askoz formatu konplexuagoan
iristen zaigu. Hori dela-eta, ezinbestekoa ez den
arren, komeni da eguzki-energiaren aukerez baliatu
nahi dutenek energia-iturri horren berezitasunak
ezagutzeko ahalegina egitea.

Espektroari erreparatuz gero, jasotzen dugun
erradiazioa erradiazio elektromagnetikoen multzo
bat dela ikusiko dugu, eta erradiazio horiek uhin-
luzera desberdinak dituztela, 0,2 eta 4 mikra
artekoak. Erradiazio bakoitzaren uhin-luzeraren
eta energia-ahalmenaren arteko erlazioa
alderantzizkoa da; hau da, uhin-luzerarik txikieneko
erradiazioek dute energiarik handiena, eta
alderantziz.

1 Irudia: eguzki-erradiazioarea espektroa

> Potentzia

Hona hemen aztertu behar den hurrengo puntua:
erradiazio erasotzailean dagoen energia
kuantifikatzea.

Esperimentu bidez frogatu denez, Eguzkiak energia
kantitate konstantea igortzen du; hots, 1.353 W/m2-
eko energia.

.

Gure erradiazioaren espektroak guk uhin-luzera
handiko erradiazioa igortzen dugula adierazten du,
eta horrek esan nahi du oso energia txikia igortzen
dugula.

Espektroaren uhin guztiek ez dituzte fenomeno
guztiak sortzen; aitzitik, oso argiak dira uhin-luzeren
eta eraginen arteko mugak.

Argia uhin-luzera txikiko uhinez osatuta dago;
adibidez, kolore moreari dagokion uhin-luzera 0,35
mikrakoa da, eta kolore gorriari dagokiona, berriz,
0,75 mikrakoa. Balio horien gainetik eta azpitik, ez
da giza begiak ikus dezakeen argirik sortzen. Beroa,
oro har, 0,5 eta 0,78 mikra arteko tartean sortzen
da, eta, uhin-luzerako tarte horretan, horitik gorrira
dauden koloreak sartzen dira. Agian, horregatik,
kolorerik ez duen fenomeno bati -esaterako, beroari-
 kolore bat eman behar diogunean, gorriz margotzen
dugu.

Garrantzitsua da, eguzki-erradiazioan, erradiazio
termikoa uhin-luzera txikian igortzen dela kontuan
hartzea; izan ere, horri esker erabil daiteke beira
isolatzailetzat. Beiraren egitura molekularra sareta
moduko bat da, eta, egitura molekular horretako
atomoen artean, Eguzkitik iristen den uhin-luzeraren
antzeko distantzia dago. Beraz, Eguzkitik beira
gardena da iristen diren argiarekiko eta beroarekiko,
baina ez guk edo etxe bateko elementuek igortzen
dugun beroarekiko; izan ere, erradiazio horren uhin-
luzera handiagoa da, eta ezin du beiraren atomoek
osatutako sarea zeharkatu.

Erradiazioak atmosfera zeharkatzen duenean,
islapen-fenomenoa eta xurgapen-fenomenoa
gertatzen dira; horien ondorioz, erradiazio
erasotzailearen erdia espaziora itzultzen da, gutxi
gorabehera, eta ez da lurrazalera iristen. Hodeiek,
atmosferako hautsak, gasek eta, batik bat, ur-
lurrunak iristen zaigun erradiazioa txikitzen
laguntzen dute.

Zenbat eta handiagoa izan elementu horien
kantitatea, orduan eta erradiazio gehiago islatu
eta xurgatuko dute, eta orduan eta erradiazio
gutxiago iritsiko zaigu.

Bestalde, Lurraren errotazio-higiduraren ondorioz,
eguzki-erradiazioak angelu desberdinetan
zeharkatzen du atmosfera, egunean zehar (2. irudia).

2. irudia: eguzki-erradiazioak atmosferan zehar egiten duen ibilbidea

Ikus daitekeenez, eguzki-erradiazioak atmosfera
zeharkatzean egiten duen ibilbidea handiagoa da
goizean eta arratsaldean, eguerdian baino. Halaber,
Lurra Eguzkiaren inguruan orbitatzen den heinean,
ibilbide hori aldatu egiten da; izan ere, orbita
eliptikoa da, eta Eguzkira hurbiltzen gaitu neguan,
eta urrundu, udan.

Argi dago, zenbat eta handiagoa izan atmosferan
zehar egindako ibilbidea, orduan eta gehiago
barreiatzen dela erradiazioa. Hori dela-eta, energia-
iturri konstantea atmosferaz haraindi dagoenez,
energia kantitate aldakorra jasotzen dugu egunean
zehar, eta urtean zehar, urtaroen arabera; izan ere,
urteko batez besteko balioari erreparatuz gero,
atmosferatik kanpoko balioaren laurdena dela
ohartuko gara.

Beraz, ez da batere zaila erradiazio erasotzailearen potentzia
zenbatekoa den jakitea. Horretarako, zenbait balio-taula
erabili behar ditugu. Taula horietan, urteko hiletan zehar,
eguneko orduaren arabera estatistikoki espero daitezkeen
balioak azaltzen dira. 3. irudian, leku jakin batean neguko
eta udako muturreko sasoietan iristen den energia nola
aldatzen den irudikatuta dago.

Argitu behar da kuantifikatzen ari garen erradiazio hori
nahaste bat dela. Bi erradiazio motak osatzen dute: zuzeneko
erradiazioak (itzalak sortzeko gai da); eta erradiazio
barreiatuak (zerutik iristen zaigu, atmosferako partikulek
hura barreiatu eta islatu ondoren). Erradiazio barreiatuak
ez du itzalik sortzen, eta egun hodeitsuetan dagoen bakarra
da, bai eta egunsentiko eta ilunsentiko orduetan, betiere,
argia badago, baina Eguzkia ez badago zeruertzaren gainean.

Hala ere, Eguzkiaren higidura zer-nolakoa den eta urtean
zehar eguneko une bakoitzean zikloko zer lekutan egongo
den jakiteko, askoz ezagutza handiagoak behar dira.

Arazoa sinplifikatuz gero, demagun Lurra finkoa dela eta
Eguzkia haren inguruan biratzen ari dela; orduan, Eguzkiak
4. irudiko ibilbideak dituela ikusiko genuke. Irudi horretako
ibilbideak aztertuta ikus dezakegunez, Eguzkia ekialdeko
eremu zabal batean irteten da, eta mendebaldeko eremu
zabal batean sartzen.

Bi erradiazio horietatik, barreiatuak ematen du baliorik
txikiena, eta, horrez gain, zailena da kalkulatzen.

Zuzeneko erradiazioa, berriz, hainbat aldiz aztertu da, zehatz-
mehatz aztertu ere, eta erlazio matematikoak egin dira,
horretan parte hartzen duten faktore guztiak lotzen saiatzeko.

Urtean bi egunetan -alegia, ekinozioetan (martxoaren 21ean
eta irailaren 21ean)-, hamabi ordu irauten dute egunak eta
gauak, zehatz-mehatz. Urteko gainerako egunetan, iraupen
desberdina dute egunak eta gauak: egunik laburrena neguko
solstizioa da (abenduaren 21ean), eta egunik luzeena, udako
solstizioa (ekainaren 21ean).

Eguzkia zeruertzean dagoen denboraz gain, Eguzkiak
eguerdian duen altitudea ere aldatu egiten da.

Eguzkiaren kokapena bi angeluren bidez zehazten da; angelu
horiek altuera eta azimuta dira. Eguzkiak, behatzaileak eta
zeruertzak osatutako angelua da altuera, eta azimuta, berriz,
Eguzkiaren eta behatzailearen arteko lerroak hegoaldeko
noranzkoarekin osatzen duen proiekzioa.

Eguzki-energiari dagokionez, oso garrantzitsua izan daiteke
angelu horiek erabiltzea; esate baterako, zuhaitzen edo
eraikinen baten itzalak urteko uneren batean gure eguzki-
ekipoa estaliko duen jakiteko.

3. irudia: eguzki-erradiazioaren potentzia-kurbak, egunean zehar

> Eguzkiaren itxurazko higidura

Denok dakigu Eguzkia ekialdetik irten eta mendebaldetik
sartzen dela; eta, izan ere, Eguzkiari eskatzen diogun bakarra
oporretan egun eguzkitsuak izatea bada, hori da haren
higidurari buruz jakin nahi dugun ia gauza bakarra.

4. irudia: Eguzkiaren ibilbidea, zeruertzean

Beckerel fisikariak aurkitu zuen argia zuzenean elektrizitate
bihurtzeko aukera zegoela; izan ere, efektu fotovoltaikoa
izeneko fenomenoa aurkitu zuen. Fenomeno horri esker,
eguzki-espektroaren zati ikusgaiak material jakin bat argitzen
duenean, material horren atomoak osatzen dituzten
elektroietako batzuek fotoien energia xurgatzen dute;
orduan, elektroiak eta nukleoak lotuta dituzten indarrak
askatu egiten dira, eta atomoak higitzen hasten dira.

Horrez gain, beren egituratik irtetean, hutsune bat uzten
dute elektroiek, eta hutsune horrek aske geratutako edozein
elektroi erakartzeko joera du. Beraz, argiaren fotoiek zenbait
elektroi askatzen dituzte, eta elektroi horiek beren atomotik
lekualdatzen dira, beste atomo batzuetan sortutako
hutsuneek haiek erakarri eta berriro finkatzen dituzten arte.

Higidura hori korronte elektriko bihurtzeko, elektroien
higidura alderraia ez izatea lortu behar da; izan ere, bideratu
egin behar ditugu eta, horretarako, eremu elektriko bat
sortu behar dugu materialaren barruan. Barne-eremu
elektriko hori sortzeko, materialean ezpurutasunak sartzea
da modurik ohikoena; beste atomo batzuen kantitate txikiak
sartzen dira (oro har, boroa eta fosforoa).

Orain arte aipatutako material jakin horrek material
erdieroalea izan behar du; silizioa da erabiliena. Behin
kontzeptu fisikoak zehaztuta, muntaketa egiteko prozesu
sofistikatua soilik falta dugu: boro atomoak dituen siliziozko
geruza mehe-mehe bat eta fosforo atomoak dituen beste
geruza bat lotu behar dira (elkarketa horri p-n elkarketa
deitzen zaio). Horri esker, askatutako elektroiek p aldera
(pare positiboa) joateko joera dute, eta hutsuneek, n aldera
(pare negatiboa) joateko joera. Eguzki-zelula hori egiten
amaitzeko, metalezko kontaktu batzuk erantsi behar dizkiogu,
erdieroaletik korronte elektrikoa ateratzeko.

Eguzki-zelula batek ematen duen korrontea hari
konektatutako karga elektrikoaren araberakoa da; hau da,
terminalen arteko tentsioaren araberakoa. Tentsio hori
zirkulatzeko zailtasunik txikiena zirkuitulaburra da, horri
dagokio gehienezko korrontea (30 mA/cm2 inguru, zelula
komertzialetarako).

Zirkuitua irekita dagoenean, eguzkitan eta korronterik gabe,
zelulak 0,6 V inguru sortzen ditu, tentsiorik handiena, alegia.

III. Argiaren erabilera.
Elektrizitate fotovoltaikoa

Laburbilduta, eguzki-zelulak pila elektrikoen modukoak dira,
iraungigaitzak, eta 0,45 V-eko korronte zuzeneko 30 mA
inguruko tentsioa sortzen dute, azalerako cm2 bakoitzeko.
Zelula komertzial estandarrek, 2,3 A-ko korrontea ematen
dute, eta watt bateko potentzia.

Eguzki-zelulek ematen duten elektrizitatea haietara iristen
den eguzki-erradiazioaren intentsitatearen araberakoa da.
25 ºC-tan badago eta 1.000 W/m2 hartzen baditu, puntako
potentzia izeneko elektrizitate kantitatea sortuko du; eguzki-
panelen etiketetan jartzen den kantitatea.

Tentsioa oso gutxi aldatzen da, eta zelula bakoitzeko 0,45
V-ak ia konstanteak dira; alabaina, korrontea linealki aldatzen
da, iristen zaion erradiazio kantitatearen arabera.

Beraz, gure zelulak 1 W-eko potentziari eutsiko dio, egun
eguzkitsu bateko eguerdiko erradiazioa hartzen duen
bitartean. Egun hodeitsuetako garaietan, eguzki-erradiazioa
txikitzen denean, lanean jarraituko du panelak. Argia dagoen
bitartean, elektrizitatea sortzen jarraituko du zelulak, nahiz
eta kantitate txikiagoan.

> Eguzki-modulua

Irrati bat elikatzeko zenbait pila erabiltzen ditugun bezalaxe,
tentsio-balio erabilgarriak lortzeko, zenbait eguzki-zelula
elkarrekin konektatu behar ditugu.

�5. irudia: eguzki-zelula baten xehetasuna

Ohiko eguzki-modulu bakoitza elkarrekin konektatutako 50
zelula inguruz osatuta dago. Horri esker, 12 volteko bateria
bat kargatzeko beharrezkoa den volt kopurua lortzen da
(15 volt, gutxi gorabehera), baita 10 eta 200 W arteko
potentzia ere. Zelulak kapsuletan sartzeko eta panelak
egiteko teknologia garatuz doan heinean, modulu handiagoak
eta potentzia handiagokoak egiteko joera dute fabrikatzaileek.
Esate baterako, autobia eta autobideetako larrialdietako
zutoinen panelek hamar bat watteko potentzia dute, eta
ikastetxeko instalaziokoek, berriz, 106 W-ekoa.

Tentsioa handitzea bezain garrantzitsua da moduluaren
kapsulatu-funtzioa; izan ere, zurruntasun mekanikoa ematen
die zelula hauskor eta meheei, eta eguraldi txarretik babesten
ditu kontaktu metaliko delikatuak. Gaur egun, moduluek
kapsulatu-funtzio hori betetzeko, beirazko xafla baten eta
plastikozko material baten (EVA) artean jartzen dira zelulak,
eta hori guztia aluminiozko marko batez inguratzen da.
Modulu horiek 20 urte baino gehiago irauten dute. Izan
ere, 30 urte baino gehiagoko instalazioak funtzionatzen ari
dira, errendimendu-galera adierazgarririk gabe.

Moduluak hartutako azalera guztia ez dago eguzki-zelulaz
estalita, eta, horrez gain, elektrizitate-galera txikiak gertatzen
dira, serie-konexioa dela-eta. Horren ondorioz, % 10-12koa
da moduluen batez besteko eraginkortasuna. Eraginkortasun-
balio horren bidez, energia kantitate jakin bat sortzeko
behar den modulu-azalera kalkula daiteke (paralelo-
konexioan eta serie-konexioan): 1.000 W/m2-ko erradiazio
egokia -alegia, egun eguzkitsu bateko eguerdikoa- jasotzen
duen panel-azalerako 1 m2 bakoitzeko, hau lortuko dugu,
adibidez:  1.000 W/m2 x 1m2 x 0,10 = 100 W.

Panel bakoitzak denboran zehar sortzen dituen potentziak
batuz gero, panel horrek sor dezakeen energia kalkulatuko
dugu.

Panelak seriean konektatzean, sorgailua lortzen dugu.

IV.Instalazio fotovoltaikoen
osagaiak eta adibideak
> Instalazio isolatuak

Instalazio isolatuak
Erabiltzaileei elektrizitatea emateko moduaren arabera
bereizten dira instalazio fotovoltaikoak. Oro har, instalazio
fotovoltaikoek sarearekin konektatuta ez zeuden lekuei
ematen zien elektrizitatea. Egun, oso ohikoak dira instalazio
horiek, eta instalazio isolatuak deitzen zaie.

7. irudia: instalazio fotovoltaiko isolatu baten diagrama

6. irudia: eguzki-panel baten xehetasuna

Zelula

Panela

Sorgailua

Erreguladorea

Inbertsorea

Inbertsorea

Bateriak

Eguzki-ekipoak erabiltzaileak behar duen elektrizitate
kantitatea sortu behar du, erabiltzailea edozein dela ere;
esate baterako, etxe bat, telebista-errepikagailu bat eta
uharte bat. Duela gutxitik hona, ekipo fotovoltaikoek
zuzenean hornitzen dute sare elektrikoa. Instalazio mota
desberdina da, erabiltzailea eta hornidura-baldintzak ere
desberdinak baitira eInstalazio isolatuak osatzen dituzten
ekipoak 7. irudian adierazita dagoen moduan konektatzen
dira.

Irudi horretan ikus daitekeenez, korronte zuzenean (CC) egin
daiteke hornidura (oro har, 12 edo 24 V-ekoa), edo korronte
alternoan (CA); horretarako, alderanzgailu bat erabili behar
da.

Aurreko kapituluan instalazioaren elementu nagusiak –hots,
moduluak– nola funtzionatzen duen aztertu ondoren,
gainerako osagaien xehetasunik garrantzitsuenak ikusiko
ditugu orain. instalazioaren elementu nagusiak -hots,
moduluak- nola funtzionatzen duen aztertu ondoren,
gainerako osagaien xehetasunik garrantzitsuenak ikusiko
ditugu orain.

8. irudia: sarearekin konektatutako instalazio fotovoltaiko baten diagrama

> Erreguladorea

Ekipo elektronikoa da, eta bateria gainkargatzea eragozten
du, bateriak gehienezko kargaren maila duenean. Bateriak
ez dira ur-tangen antzekoak; alegia, urez betetako ontzi
bat betetzen jarraitzen badugu, ontzitik isuriko da ura.
Baterietan, erreakzio kimikoa egiten duten osagaiak daude,
eta, erreakzio horretan, elektrolitoa izeneko likidoak du
eragina. Bateria batek ez badu karga gehiagorik onartzen
eta elikatzen jarraitzen badugu, elektrolito horren zati bat
kontsumitu egingo da, edo haren bizitza-iraupena txikitu.

Ohikoa da erreguladoreek beste hainbat gauzatarako balio
izatea; besteak beste, bateriaren deskarga-maila kontrolatzen
dute. Horri esker, bateriaren karga erdiraino jaisten denean
(kontuan izan, gehiago deskargatuz gero, konpondu ezinezko
kalteak izan ditzakeela bateriak), erreguladoreak ematen
digu horren berri.

> Bateriak

Energia metatzea beharrezkoa da, une desberdinetan ekoizten
eta kontsumitzen baita. Energia metatzeko, ia edozein bateria
erabil dezakegu, baina komeni da bateria estazionario edo
egonkorrak erabiltzea; izan ere, haien konposizioa dela-eta,
hobeto egokitzen dira instalazio fotovoltaikoetan gertatzen
diren karga- eta deskarga-zikloetara.

Bateriei esker, instalazioak eguzki-erradiazioa dagoen
orduetan metatuko du energia, eta elektrizitate-hornidura
etengabea bermatuko du, bai gauetan, bai egun hodeitsuetan
eta egun euritsuetan.

> Egitura eta euskarria

Eguzkitan jarri behar ditugu panelak, ahalik energia
kantitaterik handiena jasotzeko moduan. Eguzki-energia
ezagutu beharra aztertzean ikusi dugunez, ahalik eguzki-
erradiaziorik handiena hartzeko moduan jarri behar ditugu
panelak.

Horretarako, hegoalderantz orientatu behar dira panelak,
eta lurzoruarekiko angelu jakin batean inklinatu. Oro har,
urtean zehar ahalik energiarik handiena jasotzeko moduan
inklinatu behar da instalazioa. Panelaren inklinazioa egokia
izateko, 10º kendu behar zaizkio lekuaren latitudeari. Panelak
bertikalago jarriz gero, energia handiagoa ekoitziko dute
neguan, eta, udan, berriz, gutxiago. Instalazio isolatuetan,
gerta daiteke urtean zehar ahalik elektrizitate kantitaterik
handiena sortu beharrik ez izatea; agian, garai jakin batean
behar dugu energia. Horretarako, behar bezala inklinatu
behar ditugu panelak, eta, orduan, panelei eusteko muntaketa
bat baino zerbait gehiago izango da egitura. Edonola ere,
egiturak urte asko egon behar du aire zabalean, eta baldintza
horietan irauteko moduan egin behar da.

>Alderanzgailuak
Instalazio isolatuek korronte zuzeneko tresnekin funtziona
dezakete. Baina, agian, beharrezkoa izan daiteke 220 V-eko
eta 50 Hz-eko korronte alternoko hornidura izatea; hau da,
saretik jasotzen duguna bezalakoa.

Beharrak horiek badira, alderanzgailua izan behar dute
instalazio fotovoltaikoek. Ekipo horrek korronte alterno
bihurtzen du korronte zuzena, eta, aldi berean, korronte
zuzenaren tentsioa eta maiztasuna egokitzen ditu.

Alderanzgailuak tresna konplexuak dira; izan ere, korronte
alternoaren uhinaren sinusoide forma berdindu behar dute,
uneoro, bai eta tentsioari eta maiztasunari muga batzuen
barruan eutsi ere.

Instalazio isolatuetan, sarearekin konektatutako instalazioetan
baino baldintza gutxiago bete behar dituzte ekipo horiek.
Sarearekin konektatutako instalazioetan, sofistikatuagoak
dira alderanzgailuak; izan ere, ohiko zentralen baldintza
beretan sartu behar dute sarean eguzki-energiaren bidez
lortutako elektrizitatea.

Panela

Babesak KontadorerakInbertsorea

Zelula

Bankua

Sarearekin konektatutako instalazioek hornidura-
sarean isurtzen dute sortzen duten energia guztia;
beraz, sare horren edozein erabiltzaileren esku dago
hura erabiltzea.

Hona hemen instalazio mota horren alde ona: oso
sistema sinplea dute, ez baita bateriarik behar
energia metatzeko (hots, sistemaren osagairik
garestiena eta konplexuena). Hauek dira sarearekin
konektatutako sistema fotovoltaikoen osagaiak:
sorgailu fotovoltaikoa, alderanzgailua, babesak eta
kontagailuak.

Instalazioa sarearekin konektatu ahal izateko,
sortzen dugun energiak saretik higitzen denaren
ezaugarri berak izan behar ditu; horrez gain, babes-
baldintza batzuk bete behar ditu, sareari kalterik
ez egiteko, eta alderantziz.

Gure modulu fotovoltaikoek korronte eta tentsio
zuzena sortzen dutenez, korronte eta tentsio alterno
bihurtu behar ditugu, sarearekiko konexio-puntuan
dagoenaren berdin-berdinak izan daitezen.

Horretaz arduratzen da alderanzgailua, bihurketa
egin eta tentsioa eta maiztasuna legezko mugen
barruan egotea zaintzen baitu. Horrez gain, beste
ekipo batzuek instalazioa deskonektatzen dute;
esate baterako, sareak tentsiorik ez duela
hautematen dutenean, isolamendua galtzen denean
eta beste funtzionamendu-akatsen bat gertatzen
denean.

Tentsioa eta maiztasuna zaintzen dituzten babesez
gain, diferentzialak eta magnetotermikoak daude.
Diferentzialek zuzeneko kontaktuetatik babesten
dute instalazioa, eta magnetotermikoek, berriz,
gainkargetatik; horri esker, ekipoek eta kableek
kalterik ez izatea lortzen da.

Azkenik, kontagailuek sarean sartutako energia eta
instalazioan kontsumitutakoa kontatzen dute
(sarrera-kontagailuaren eta irteera-kontagailuaren
bidez, hurrenez hurren). Horri esker, elektrizitate-
konpainiari kobratzen zaio sarean guztira sartutako
energia.

Ez ditugu sarrera-kontagailuak nahasi behar,
instalazioaren sarrera-kontagailua eta instalazioa
dagoen lekuko kontagailua, alegia. Izan ere, alde
batetik, etxean, ikastetxean eta abarretan
kontsumitutako energia ordainduko dugu, eta,
beste batetik, gure instalazioak sortzen duen energia
kobratuko dugu.

Azpimarratu behar dugu, instalazioak sortzen duen
energia OSOA sarean sartuz gero, autohornidura
kontzeptua desagertu egiten dela; izan ere, sistema
sortzailea izango dugu. Gure instalazioa zentral
elektriko bat izango da, eta ez dugu izango sortutako
energiaren zati bat kontsumitzeko edo metatzeko
aukerarik. Panelak jarri aurretik, zenbat leku dagoen
hartu behar da aintzat, baita leku horretara zenbat
eguzki-argi iristen den ere. Ahal izanez gero,
instalazioa eraikinaren arkitekturarekin bat egiteko
konponbide bat bilatu behar da.
Instalazioak behe-tentsioko sarearekin konektatzea,
martxan jartzea eta energia saltzea arautzen dituen
lege-esparruari dagokionez, hona hemen:
2818/1998 Errege Dekretua, Sektore Elektrikoaren
54/1997 Legea garatzen duena; 1663/2000 Errege
Dekretua, instalazio fotovoltaikoak behe-tentsioko
sarearekin konektatzeari buruzkoa; eta 2001eko
maiatzaren 31ko Ebazpena, Energiaren eta Meatzeen
Politikarako Zuzendaritza Orokorrarena, instalazio
horien faktura-eredua eta kontratu-eredua ezartzen
dituena.

2818/1998 Errege Dekretuan, hau xedatzen da,
besteak beste: energia elektrikoa sortzen duten
instalazioak erregimen orokorretan sartzeko
prozedura eta energia berriztagarrien instalazio-
sariak.
1663/2000 Errege Dekretuan, instalazio
fotovoltaikoak behe-tentsioko sarearekin
konektatzearen oinarrizko baldintza administratibo
eta teknikoak zehazten dira.

2001eko maiatzaren 31ko Ebazpenak konpainia
hornitzaileak izenpetu behar duen kontratu-eredua
ezartzen du, baita instalazioaren jabeak sarean
sartutako energia kobratzeko erabili behar duen
faktura-eredua ere.
Egun, eguzki-energia soilik erabiltzen duten energia-
ekoizleentzako saria 0,3967 euro-zentimokoa da,
sarean sartutako kW/h bakoitzeko. Fakturatuko den
energia instalazio fotovoltaikoaren irteera-
kontagailuaren eta sarrera-kontagailuaren arteko
aldea izango da.




























